窗仔門   潘艷姿
台灣話講『窗仔門』是將「窗」也當做「門」！窗仔門會當予一間厝，增加光線、空氣流通、擱有美化視覺的作用。
    咱看世界知名的建築物，不管是博物館、美術館、教堂、飯店、或者是民宅，因的窗仔門攏是精心設計，造型非常講究，絕對毋是稱稱採採、簡簡單單、四四角角的兩片。雖然，咱台灣嘛有幾棟仔相當知名的建築物，窗仔門是真有特色。但是一般來講，大部份的建築物，窗仔門攏是稱稱採採、「烏魯木齊」硿硿糊糊咧！厝價憑貴的，厝型擱憑歹看的，真正是糟蹋人擱笑死人！
    因為教學工作的因素，我迭迭會佇台中的「柳原教會」出入，即間將近百年歷史的建築物，是仿「蘇格蘭教會」的「哥德式教堂」，外牆是紅磚砌的，內部有精心栽培的花草，真正是美輪美奐，不時道有禮服公司的人，會來借景翕結婚像。
過去並無斟酌，最近一遍佇時間外，夯頭看天，無意中即發現著教會的窗仔門，雖然無華麗的雕琢，但是因為有用心設計，擱加上簡單的佈置，散發出一種無比的高雅，予人流連、予人讚嘆，詳詳細細加欣賞一遍，即了解原來「窗仔門」會當毋是「烏魯木齊」！

